
2023 Schnitzelpunk

2016: D Bahnhofstross isch chic mit Lotusblüataduft.
Statt Platana Platta ana, das git wider Luft.
Flaniara, gnüüssa, pöschtala, so mänga Service häsch.
Fürs Auto kriagsch sogar a gratis Unterbodawäsch.
Jo tummerwiis isch Fahrverbot, das isch a bizli schad.
Bruchamer dä Brunna halt als Gruppa-Klosomat.

2023: Z Chur häts zwor kai Schtrossagraba, nur a Graabaschtross.
Und graaba tüands in allna Schtrossa krüz und quer druflos.
Ds Ziel vo dära Graabarei isch unklar, do gosch aaba.
Villicht tüands z Chur halt aifach huara gära graaba.

2019: Dia Bauschtell Sinergia, dr neu Beamtasilo,
hettma, wämmas hüt aluagt, würkli könna si loh!
As Huus mit gnuag Matratzana, wod schlofa kasch ganz locker,
hättends könna übernäh vom Möbelhändler Stocker.

2023: In däm Beamtasilo, in dära Sinergia,
dia Zuaständ döt, das glaubt ma nid, so öppis, Mammamia!
Statt Liftfahra Schtägalaufa und Schlottara, sisch gwaltig,
so öppis isch doch fürd Verwaltig kai artgerächti Haltig!

2017: Z Bern im Bundeshus, noch dr Rotsversammlig,
isch dr frommi Darbellay uf eimol zimmli rammlig.
Eimol isch keimol, tängt är, jetz gönni miar an Figg,
aifach ohni Gummi drum, bin schliasslich Katholik.

2023: Wenn miar an Rot gä dörftend amna Alt-Regiarigsrot
für sini witer Laufbahn, villicht ischs no nid zspot.
Wenn är wett in Ständerot und döt au wetti bliiba,
müassti glaub dr Rathgeb Kolumna sälber schriiba.
Isch das zviel verlangt, frog doch dr Cavigelli,
ob ärs für di würd macha und niamertem verzelli.

2019: As wandlet nid nur z Klima, nai s wandlend sich au d Wärt.
D Frau vo hüt isch selbstbewusst, nümma nu am Herd.
Hät si früaner Schnulza gluagt und är drnäbed pennt,
macht dr Maa hüt Pittipätti fürnas Happy-End.

2023: Fufzg Johr Frauastimmrächt, miar schämmend üs as bitzali.
Hämmiar näb drei gaila Punks nur as Quota-Schnitzali.
Doch tüüscht dr erschti Blick, s isch klar bim Gschlächtertanz:
Do hät bi üs, wia überall, dia letscht Instanz kai Schwanz.

2015: Dr Oberkriager Blattmann empfiehlt üs Notvorrot.
Wend Hamsterkäuf mol losgönd, seis wohrschinli dänn scho zspot.
Dr Gieri dä isch schlau und weiss genau wias lauft.
Drum hät är profilaktisch as Ruudel Hamster kauft.
Dr Gion dä isch no schlauer, hät do as goldigs Händli.
Är weiss genau, du bruchsch nu zwai, as Wiibli und as Männdli.

2023: Früaner isch das ganga, hützutags wärs schwär.
Do waisch au bimna Hamster nüm, ischer nonbinär?

2016: Dr James Bond sait zum Ursli mit siner grossa Schälla:
„Sona grossi Schälla hätt i au immer wella.“
Dr Ursli sait zum Bond: „I macha diar a Gfalla,
kasch d Schälla ha für aini vo dina heissa Schnalla.“
Dr Alpa-Öhi tänkt: „Sind das zwei Wiiberschmöcker beidi.
Dr Kenner schwiigt und gnüüssts mitem Peter undem Heidi.“

2023: Schwiizer Film sind luschtig, schwiizer Film sind guat,
zauberend dia gliichi Pointa zehnmol ussem Huat!
Noch am Krimmi „der Bestatter“ und am Krimmi „die Beschatter“,
wär jetzt au no an Sexfilm fällig: „Der, die, das Begatter“.

2017: Miar Schnitzelpunks sind offa, gradusa und direkt.
Aber miar sind offabar politisch nid korrekt.
Zum niamert despektiara in dr Multi-Sproch-Naziun,
heissend miar ab jetzt: Ils Punks da Schnitz Grischun.

2023: Reggeasound mit Rastas kasch als Schwizer nümma bringa.
Ma müassi ganz korrekt im kulturella Kontext singa.
Doch für üs gits kai Kultur, wo miar nid wend teila.
Drum grölamiar voll Inbrust mit bir junga gaila Layla.
La la la la la la la la, die wunderschöne Layla
Sie ist schöner, jünger, geiler, la la la la la la

2023: Apropos kaltscheral Aproprieischen,
au wennd uusgsesch wia Bob Marley, muasch nid maina seischen.
Üssri roti Linia, wo miar nümm mit könnd lacha,
isch wenn a huara Tofuplätzli will eis uf Schnitzel macha!

2013: Z viel Wild im Wald, das gits. Drum jagends jetz au Kitz.
D Begründig händs zwor gfunda, aber d Massnahm isch an Witz.
S wär aifach und au billiger, miar händ zwor numma gschätzt.
Gänd jedem Puur a Prämia wo bim Mäiha ais zerfätzt.

2023: Miar hoffend, eu häts gfalla, das wärs jetzt eba gsi.
Für all Fäll hämmiar hüt das Säckli do drbi.
Wehe, dänna wo wend motza und üs kritisiara,
würdend miar a Hundegagel an da Pölli schmiara.

